
ДАСЛЕДАВАННЕ «НАРОДНЫХ» ВЕРСІЙ  

ПРАВАСЛАЎНЫХ ПЕСНАПЕННЯЎ У НАПРАМКУ ЭТНАМУЗЫКАЗНАЎСТВЕ 

 

Пытанні рэлігійных уяўленняў носьбітаў фальклорнай традыцыі, якія выступаюць вынікам 

адаптацыі хрысціянскіх каштоўнасцей у традыцыйным асяроддзі, маюць на сѐнняшні час шырокая 

прадстаўніцтва ў літаратуразнаўчых і культуралагічных даследаваннях. Разам з тым, праявы культуры, якія 

належаць сферы так званага «народнага хрысціянства» («народнага багаслоўя», «фальклорнага праваслаўя», 

«царкоўна-народнага праваслаўя») застаюцца па-ранейшаму актуальнымі для навуковых роздумаў.  

Праявы «фальклорнага праваслаўя» у сферы традыцыйнай музычнай культуры апошнім часам усѐ 

часцей становяцца аб’ектам этнамузыказнаўчай зацікаўленасці. Агляд сучаснага расійскага і беларускага 

навуковага друку паказвае, што раскрыццѐ адаптацыі/перапрацоўкі тэкстаў хрысціянскай культуры ў іх так 

званых «народных»/«фальклорных» варыянтах з’яўляецца адным з актуальных напрамкаў у даследаванні 

этнапесенных традыцый. 

Вывучэнне вуснатрадыцыйных увасабленняў праваслаўных богаслужбовых песнапенняў да 

апошняга часу складала асобы накірунак, па сутнасці, толькі ў расійскай этнамузыкалогіі, дзе былі 

здзейснены спробы комплекснай распрацоўкі пытанняў функцыянавання царкоўных гімнаў у сялянскім 

побыце. Расійскія музыколагі прапанавалі разгляды «народных версій» кананічных песнапенняў у аспекце 

іх быцця ў сістэме песенных рытуалаў каляндарна-земляробчага цыкла
1
 [2–5, 8, 12], якія дазволілі 

шматгранна асвятліць спецыфіку адаптацыі царкоўных песнапенняў у этнапесенных практыках. Сваѐ 

раскрыццѐ набылі, па-першае, каналы, па якіх богаслужбовыя песнапенні ўключаюцца ў сістэму 

каляндарнай песеннасці (улучэнне іх ў абходныя формы), па-другое, звязаныя з гэтым працэсам механізмы 

засваення  

і трансфармацыі ўсталяванага ў царкоўнай практыцы напеву пад уздзеяннем традыцыйнага музычнага 

мыслення, па-трэцяе, адрозненні «народных» версій ад ужытковых  песнапенняў на узроўні арганізацыі 

вербальнага раду, музычнага рытму, гукавышыннай структуры і фактурнага складу. 

Расійскімі музыколагамі былі выяўлены механізмы ўлучэння песнапенняў праваслаўнага 

богаслужэння ў музычныя «коды» пахавальна-памінальных абрадаў [2, 7, 10]. Разгляд шматсускладнага 

пахавальнага рытуалу на сучасным этапе яго існавання раскрыў як арганічнасць у коле яго кампанентаў 

царкоўных песнапенняў, так і іх функцыі у межах традыцыйнага пахавання. 

Для многіх даследчыкаў паказальна ўвага да выканальніцкіх азначэнняў і народнай «тэрміналогіі», 

звязанай з быццѐм праваслаўных песнапенняў у традыцыйнай культуры. Пры гэтым, калі ў артыкулах 

С. Латышавай і С. Падрэзавай [8, 12] аб'ектам даследчыцкай зацікаўленасці становяцца непасрэдна 

выканальніцкія характарыстыкі «голасу» трапара Пасхі, то для Н. Гіляравай [1] яны сталі момантам, які 

дазволіў праз кампутарны аналіз аудыѐфіксацый напрамую суаднесці сітуатыўны фактар выканання 

богаслужбовага песнапення  са стылістычнымі адрозненнямі варыянтаў («церковный» і «уличный»). 

У беларусазнаўчых даследаваннях праблема функцыянавання царкоўных песнапенняў у сялянскім 

музычным побыце не мае такой грунтоўнай распрацоўкі
2
. У апошні час яна набыла раскрыццѐ ў якасці 

спецыяльнай у даследваннях аўтара. Спробы вызначэння спецыфікі адаптацыі праваслаўных песнапенняў 

носьбітамі беларускай вуснатрадыцыйнай культуры і разгляду шырокага спектра іх этнафанійных версій 

прадстаўлены ў шэрагу публікацый аўтара [18–20]. 

Пытанне «народных версій» праваслаўных песнапенняў у беларускай этнапесеннай традыцыі яшчэ 

чакае свайго грунтоўнага асэнсавання, якое, як сѐння ўжо зразумела, запатрабуе ўліку вельмі шырокага 

спектра фактараў. 

